
王國維  浣溪沙
山寺微茫背夕曛， 

鳥飛不到半山昏，

上方孤磐定行雲。

試上高峰窺皓月，
偶開天眼覷紅塵，

可憐身是眼中人。
采桑子
高城鼓動蘭釭灺，
睡也還醒，醉也還醒，
忽聽孤鴻三兩聲。 
人生只似風前絮，
歡也飄零，悲也飄零，
都作連江點點萍。
浣溪沙
天末同雲暗四垂，
失行孤雁逆風飛，
江湖寥落爾安歸？  
陌上金丸看落羽，
閨中素手試調酼，
今朝歡宴勝平時。
吳藻
蘇幕遮
曲欄杆，深院宇，
依舊春來，依舊春又去；

一片殘紅無著處，
綠遍天涯，綠遍天涯樹。

柳花飛，萍葉聚，
梅子黃時，梅子黃時雨；

小令翻香詞太絮，
句句愁人，句句愁人句。

浣溪沙
一卷離騷一卷經，
十年心事十年燈；

芭蕉葉上聽秋聲。

欲哭不成翻強笑，
諱愁無奈學忘情，

誤人枉自說聰明。

納蘭性德 （容若）
長相思
山一程  水一程

身向榆關那畔行

夜深千帳燈

風一更  雪一更

聒碎鄉心夢不成

故園無此聲

采桑子
誰翻樂府淒涼曲

風也蕭蕭  雨也蕭蕭

瘦盡燈花又一宵

不知何事縈懷抱

醒也無聊  醉也無聊

夢也何曾到謝橋

攤破浣溪沙
風絮飄殘已化萍

泥蓮剛倩藕絲縈

珍重別拈香一瓣

記前生

人到情多情轉薄

而今真個悔多情

又到斷腸回首處

淚偷零

憶江南 

昏鴉盡，小立恨因誰？

急雪乍翻香閣絮，

輕風吹到膽瓶梅。

心字已成灰！

浣溪沙
誰念西風獨自涼

蕭蕭黃葉閉疏窗

沉思往事立殘陽

被酒莫驚春睡重

賭書消得潑茶香

當時只道是尋常

南鄉子
淚咽更無聲

止向從前悔薄情

憑仗丹青重省識  盈盈

一片傷心畫不成

別語忒分明

午夜鶼鶼夢早醒

卿自早醒儂自夢  更更

泣盡風前夜雨鈴

蝶戀花  出塞 

今古河山無定數，

畫角聲中，牧馬頻來去。

滿目荒涼誰可語？    

西風吹老丹楓樹。

幽怨從前何處訴？

鐵馬金戈，青塚黃昏路。

一往情深深幾許？

深山夕照深秋雨。

南鄉子
何處淬吳鉤？

一片荒城枕碧流。

曾是當年龍戰地，颼颼。

塞草霜風滿地秋。

霸業等閒休，

躍馬橫戈總白頭。

莫把韶華輕換了，封侯。

多少英雄只廢坵。

